
ЈАКИМОВСКИ: СО НОВАТА ОПРЕМА ДРАСТИЧНО ЌЕ ГО 
ЗГОЛЕМИМЕ НИВОТО НА ХИГИЕНА ВО КАРПОШ

Според предвидените програмските активности на Секторот за екологија 
и енергетска ефикасност при Општина Карпош, деновиве пристигна дел 
од техничката опрема која ќе биде предадена за употреба на општинските 
служби, кои се задолжени за одржување на јавната хигиена и зеленилото на 
територија на локалната самоуправа. По тој повод денеска, градоначалникот 
Стевчо Јакимовски одржа брифинг за новинарите, каде што ги информираше 
за деталите на оваа јавна набавка.

 

Хигиената во општина Карпош е подигната на највисоко можно ниво, а во 
рамките на тоа влегува и одржувањето на зеленилото. Бидејќи досега 
работевме со стара и дотраена опрема, набавивме комплетно нова опрема во 
вредност од 1.800.000 денари. Тоа значи, 15 тримери за косење на зеленилото, 
три нови трактори – косилки, четири дувалки за лисја, две телескопски пили, 
една пила за сечење на гранки, како и една пила за поткастрување на грмушки 
и жива ограда – информираше Јакимовски.
 

Тој посочи дека на овој начин, општинската комунална служба ја координира 
својата активност со екипите на „Паркови и зеленило“ од Град Скопје, со 
оглед на тоа што јавното претпријатие не може во целост да ги сервисира 
потребите на граѓаните на Карпош, бидејќи се работи за поголема територија.

ЧЕСТИТ ДЕН НА СЕСЛОВЕНСКИТЕ ПРОСВЕТИТЕЛИ

ПОВТОРНА ЈАВНА ПРЕЗЕНТАЦИЈА И АНКЕТА ПО ПРЕДЛОГ ДУП З 
06, БЛОК 05

Општина Карпош ги информира граѓаните дека презема активности за 
организирање на повторна Јавна презентација и Јавна анкета по Предлог 
– Детален урбанистички план за Градска четврт З 06, Блок 05. Притоа, во 
просториите на Општината (ул. Радика бр. 9), повторната Јавната анкета ќе 
биде отворена за жителите на Карпош во периодот од 29.05.2023 до 05.06.2023 
година, секој работен ден од 7:30 до 15:30 часот.

Повторната Јавна презентација пак, ќе се одржи во среда (31.05.2023) со 
почеток во 13:00 часот, исто така во просториите на локалната самоуправа.

Инаку, планскиот   опфат   кој   е   предмет   на   уредување   со   овој   Детален   
урбанистички   план,   зафаќа површина од 6.57 ха и неговата местоположба 
е дефинирана во рамките на следните граници:

на север со улицата „Прашка“,
на исток со улицата “С7”,
на југ со булевар “Митрополит Теодосиј Гологанов,
на запад улица „Лондонска“.
  

Анкетните листови за учество на повторната Јавна анкета ќе бидат 
изложени во просториите на Општина Карпош. Оттука, во определениот рок, 
заинтересираните правни и физички лица од конкретното подрачје опфатено 
со Планот, можат да достават писмени забелешки на анкетните листови.

Деталите за организирање на повторна Јавна презентација и Јавна анкета 
по Предлог Детален урбанистички план за Градска четврт З 06, Блок 05, 
Општина Карпош, ќе бидат објавени на општинската веб страница, во делот 
на огласната табла.

